
A d i s k i d e e r o r i a r e n o r o i z 

Lionel Terray adiskidea il dala, 
siniskaitza zait. Oraindik gazte t a 
giartsua. Ba zirudian Apolo-ren 
idurizko atleta ura, ipui-kondaira-
ko Sigfrido bezela, arriskuetan ere 
galdu eziñezkoa zala. Baiña. bes-
tek igo ezin ziran zenbait mendi 
altu ta erpinen menderatzaillea 
erori zaigu. Munduko lege zaka-
rrok bere zerga eskatu du. mitoak 
egi itxurarik artu ez dadin edo. 

Orain egun batzuek joan omen 
zan Martinelli bere adiskidearekin 
Vercors mendietara, Megéve-tik 
urbil, estrenamentuzko eskalada 
bat egitera eta irugarren egunera-
ko agertzen ez ziralarik, beste zen-
bait mendi-didari atera omen zi-
ran Chamonix-tik beren billa, t a 
Gerbier mendiaren labarpean a r -
kitu zituzten beren gorputzak, so-
kaz alkarri lotuak, illik. 

Alpinismoaren kondairan nekez 
arkitu geneza beste mendizale bat 
orrenbeste mendi aundi ta arris-
kotsura igoko zanik. Berrogetiru 
urte zituan, Lionel-ek. Martinelli 
oraindik gaztea zan. Joan zaizki-
gu beste mundura eta iñork seku-
la ez du jakingo zelan amildu zi-
ran ere. 

Lionel aundia, Lionel gizarajoa, 
Martinelli gutxi ezaguna aiztutze-
ke, zaudete eternidadeko pakean 
eta mendizale ausarten biotz eta 
oroi-miñean. 

Bi urte dira azkenengo aldiz 
Chamonix-en izan nintzala eta 
egun oso bat alkarrekin pasatu 
genun. Bere etxera eraman nin-
duan. Savoie-ko eran egindako 
chalet polit bat. Gela nagusiaren 
tokirik berezienean bi erretratu 
zituau: bata, Lachenal bere adis-
kide miñarena, urte gutxi dirala 
Vallée Blanche-n eskiatzen zijoala 
glaziarraren eregi batera erorita 
illa; eta bestea, bere izenarekin 
oroitzen ez naizena. Aiguille Noire 
de Peuterey, aizorrotzean, berare-
kin zijoala illa. Oiñazez mintzo 
zitzaidan bere adiskide gogoanga-
rri aietzaz, bizitzan egin zituzten 
eskaladarik onenak eta alkartasu-
nean igarotako une alai batzue-
tzaz. Gaiñerakoa, itzik gabe uler-
tzen genuana alkar. iñoiz orrelako 

arriskuetan ibilligeranok esan ga-
be igartzen degulako. Arriskuak 
eskatzen dituan larritasunak ere 
bere erakusbideak ditu ta badaki-
gu zenbat estimatzen diran sokan 
alKarri loturik joaten diran lagu-
nak. 

Arriskuak berakin duan miste-
riozko zoriontasunean, batek ez 
bai daki urrengo amildu daiteke-
na norpera ez ote dan izango. J o -
ku irristakor onek dituan ordaiñak 
ongiezagutzen bai ditugu. Ori gai-
ñera gu ez gerala izan bere mai-
llakoak, ez da urrik eman ere. 
Chamonix-ko mendi-gidarien ar-
tean ospetsuena genduan Terray. 
Ta, Chamonix-ko mendi-gidarien 
itzala mendizale guziok ongi eza-
gutzen dugu. 

Bere gogoan bizi eukan ille ba-
tzuek aurraz Euskalerrian. itzal-
diak ematera etorri zanean, egin 
zitzaion arrera ona, ta asko esti-
matzen giñuzen. Eibar-ko Azitai-
nen jan zuan bildoits-erriari bu-
ruz amaika parre egin genun. Ta, 
emendik egin zuan jira aren eske-
rrez, zelan kunplitu ere etzekin gi-
zarajoak. Emengo askorentzako 
goraintziak eman zizkidan, batez 
ere Otegi adiskidearentzat. Ta, be-
rriz etortzeko gogoz zan: "Bear 
bada, pare bat urte barru, berriz 
ere Euskalerrian izango natzatzu-
te". Ta, ain zuzen ere, datorren 
negu onetan etortzeko asmuetan 
zan. Ba nuan gogoa berarekin utzi 
nuan zorra ondo kunplitzeko. Bai-
ña, zoritxarrez, ez da biderik. 

Grenoble-n jaioa zan. Bere aita 
medikua zanez, mutikoa zalarik 
Chamonixera joan ziran bizitzera 
ta an zaletu zan medi gaillurrekin, 
zaletasun ura ogibide biurtu arte. 
Emaztea ta seme bat utzi ditu. 

180 mendi oso gaitzak mendera-
tu zituan Alpes, Andes eta Hima-
laya-n; berrogetak salbamentutan 
parte artua zan eta mendian ikusi 
ditzazkean trajeri izugarri ta arr i -
garrienak ikusi zituan bere begie-
kin. Alpes mendietako egalik gai-
tzenen menperatzaillea nork pen-
tsa usmerizko mendi batean gal-
du bear zala? 

1950-garrenean. Maurice Her-

zog-en zuzendaritzapean Himala-
ya-ra egin zan espedizioan zan 
Terray. Orduan menperatu zan le-
nengo aldiz zortzimilla metrotik 
gorako gaillurra, ta Herzog-ek ar-
taz egin zuan liburuan dionez, es-
kerrak Terray-r i ez zan, biurtu 
espedizio ura trajeri izugarri ba-
tean. Terray izan zan eroea, Anna-
purna gaiña (8.075 metro) artu zu-
ten Herzog bera ta Lachenal eri-
otza seguru batetik libratu zitua-
na ta agintaritza, Terray-k, bere 
esku artuaz gaiñerako mendizale 
guziak mendi barrenera bizik ate-
ra zituana. Orduau egin zan Te-
rray mundu guziko mendizaleen 
artean gizonik ospetsueua. Geroz-
tik, 1952-an ainbeste espedizio 
atzera bota zituan Patagonia-ko 
Fitz Roy mendiaren gaillurrera 
igo zan Guido Magnone-rekin, ezi-
ñezkoa bazirudian ere. 1955-ean, 
Jean Francoren espedizioan zan 
eta Terray bera izan zan Himala-
ya-ko Makalu (8.470 m.) gaillu-
rrera eldu ziranetako bat. Peru-ko 
Andes mendietan zenbait gaillur 
erpiñetara eldu bazan ere, mendil 
bakar bat gelditzen zan, seimilla 
metrotik gorakorik, egiñalak egin 
igotzerik iñor lortu ez zuana: Cha-
craraju (6.100 m.), Perú-ko Cor-
dillera Blanca-n. Nazio askotakoak 
ziran ara igo nairik. Eta, 1963-an, 
Terray berak antolatutako espedi-
zio frantzesa joan zan, berak era-
tu ta bere zuzendaritzapean. Egun 
batzuek ondoren, neke askorekin 
eta ondo kostata, artu zuten Cha-
craraju-ren gaiña. 

Egun beltza. Frantziak alpinis-
tarik onena galdu du. Frantziak 
ez-ezik, munduak berak ere esan 
genezake. Ta, guk, adiskide on 
bat. 

Liburu eder bat utzi digu bere 
ibillerak kontatzen diana. Bukae-
ran dio, mendietako arrisguko oz-
topoak bere bizia etetzen ez bazu-
ten, zartzaroan artzai egingo zala, 
orrela, bere aurtzaroko ametsa be-
te zezan. Baiña, ametsak ames iza-
ki, ta nekez biurtzen dira egi. La-
bar baten oztopoak autsi dio bizia, 
ta lortu duan pakea beste era bate-
koa izan da. 

